
					Ĉi tiu paĝo ne estas provlegita


—Agrable estas al mi konatiĝi kun vi; mi estas
Jafet Romeskaŭ.

Li respondis germane, dirante, ke li sin nomas
Stanislas Mareau, kaj post kiam li kaj la violonĉelisto
estis salutintaj sin reciproke, ni eksidis por ludi.

La publiko dum mia konatiĝo kun miaj kolegoj
parolis inter si, kaj inter la murmurado de la voĉoj mi
aŭdis inter aliaj rimarkoj, ke oni diris:

—Sen ia dubo, ili estas fratoj!

—Sed laŭ iliaj nomoj ili ne estas samlandanoj!

—Unu tamen estas ruso, alia holandano kaj la
tria estas germano.

—Estas mirinde; sed ili tiel similas unu la aliajn,
ke...

Ne estis tamen tie la ĝusta loko por ni, interparoli
plue, ĉar la aŭdantaro atendis; ni ne povis atendigi ĝin
pli longe, kaj ni ekludis.

Laŭte ni estis aplaŭdataj, kaj post la paŭzo ni iris
al la artista salono, kie Maksimo Bjelski jam nin atendis;
li estis tiel nervema kaj surprizita, ke komence li ne kapablis
paroli. Frotante al si la manojn, li rigardis nin,
sed ne sciante, kiu estas lia amiko Jafet, li fine balbute
demandis ruslingve:

—Pardonu, sinjoroj..., tio estas vere strangega...,
tio estas enigmo, pri kiu sin okupas la tuta aŭdantaro
...kaj eĉ vi mem..., sed diru al mi, mi petas: kiu el
vi estas Romeskaŭ?...,[**] mi ne rekonas lin.

Mi aliris al li, kaj li diris plue:

—Mi neeble povis rekoni vin... Mi petas: prezentu
min al la du aliaj sinjoroj; eble mi parolas iliajn
lingvojn.

Mi prezentis lin al la artistoj, kaj ni eksidis ĉe tablo,
ĉirkaŭ kiu staris kelkaj seĝoj. Tiam mi diris al Maksimo
Bjelski:

